
Հիմք ընդունելով «Եկամտային հարկի մասին» Հայաստանի Հանրապետության օրենքի 25-րդ հոդվածի 6-րդ մասը և 29-րդ հոդվածը՝ «Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթների կիրարարկման նպատակով Հայաստանի Հանրապետության կառավարությունը որոշում է.

1. «Ժամանակավոր անաշխատունակության նպաստների մասին» Հայաստանի Հանրապետության օրենքի 24-րդ հոդվածով սահմանված՝ ժամանակավոր անաշխատունակության նպաստների՝ Հայաստանի Հանրապետության պետական բյուջեից վճարման ենթակա գումարները, 2013 թվականի հունվարի 1-ից հետո, գործատուն վճարում է «Եկամտային հարկի մասին» Հայաստանի Հանրապետության օրենքի 13-րդ հոդվածով սահմանված կարգով՝ Հայաստանի Հանրապետության պետական բյուջե վճարման ենթակա եկամտային հարկի հաշվին:

2. Եթե տվյալ ամսվա համար հաշվարկված եկամտային հարկի գումարները բավարար չեն ժամանակավոր անաշխատունակության նպաստի` Հայաստանի Հանրապետության պետական բյուջեից վճարման ենթակա գումարները վճարելու համար, ապա գործատուն նպաստի պակասող մասը վճարում է իր միջոցներից, որը փոխհատուցում է Հայաստանի Հանրապետության կառավարության 2011 թվականի հուլիսի 14-ի N 1024-Ն որոշմամբ սահմանված լիազոր մարմինը՝ հարկային մարմնի հաստատած տեղեկանքի հիման վրա, որում արտացոլվում են.

1) հարկ վճարողի հաշվառման համարը (ՀՎՀՀ), կազմակերպության անվանումը (անհատ ձեռնարկատիրոջ կամ նոտարի անունը, ազգանունը), գտնվելու (բնակության) վայրը, հեռախոսահամարը,

2) ժամանակավոր անաշխատունակության նպաստի՝ Հայաստանի Հանրապետության պետական բյուջեից վճարման ենթակա գումարը,

3) ժամանակավոր անաշխատունակության նպաստը վճարելու ամսաթիվը (օրը, ամիսը, տարեթիվը)

4) փոխհատուցման ենթակա ծախսի գումարը,

5)  կազմակերպության ղեկավարի ստորագրությունը և կազմակերպության կնիքը,

6) հարկային տեսչության ղեկավարի ստորագրությունը և հարկային տեսչության կնիքը:

3. 2013 թվականի հունվարի 1-ից հետո ժամանակավոր անաշխատունակության նպաստը հաշվարկելու (վճարելու) համար վարձու աշխատողի միջին ամսական աշխատավարձը հաշվարկելիս, որպես եկամուտ հաշառվում է հաշվարկային ժամանակահատվածի՝ 

1) 2012 թվականի ամիսների (կամ հաշվարկային ժամանակահատվածի ամիսների փոխարեն հաշվառվող՝ 2012 թվականին նախորդող ամիսների)` օրենքով սահմանված սոցիալական վճարների հաշվարկման օբյեկտ համարվող եկամտի և Հայաստանի Հանրապետության աշխատանքային օրենսգրքի 195-րդ հոդվածի 6-րդ մասով սահմանված կարգով հաշվարկված մեծության հանրագումարը,

2) 2013 թվականի ամիսների՝ եկամտային հարկի հաշվարկման օբյեկտ համարվող եկամուտը,

3) ժամանակավոր անաշխատունակության նպաստի գումարը:

4. 2013 թվականին առաջացած ժամանակավոր անաշխատունակության դեպքում ինքնուրույնաբար իրեն աշխատանքով ապահոված անձի ժամանակավոր անաշխատունակության նպաստը հաշվարկելիս` «Ժամանակավոր անաշխատունակության նպաստների մասին» Հայաստանի Հանրապետության օրենքով սահմանված կարգով հաշվարկված միջին ամսական եկամտին ավելացվում է Հայաստանի Հանրապետության աշխատանքային օրենսգրքի 195-րդ հոդվածի 6-րդ մասով սահմանված կարգով հաշվարկված մեծությունը:
5. Եթե ժամանակավոր անաշխատունակությունը ծագել է 2012 թվականին՝ ժամանակավոր անաշխատունակության նպաստը հաշվարկելիս (վճարելիս) «Ժամանակավոր անաշխատունակության նպաստների մասին» Հայաստանի Հանրապետության օրենքի 22-րդ հոդվածի 1-ին մասով և 6-րդ մասով սահմանված՝ ժամանակավոր անաշխատունակությունը առաջանալու օրվա դրությամբ սահմանված նվազագույն ամսական աշխատավարձի չափին ավելացվում է Հայաստանի Հանրապետության աշխատանքային օրենսգրքի 195-րդ հոդվածի 6-րդ մասով սահմանված կարգով հաշվարկված մեծությունը:

6. Եթե ժամանակավոր անաշխատունակությունը ծագել է 2013 թվականի հունվարի 1-ին և դրանից հետո՝ ժամանակավոր անաշխատունակության նպաստը հաշվարկելիս «Ժամանակավոր անաշխատունակության նպաստների մասին» Հայաստանի Հանրապետության օրենքի 22-րդ հոդվածի 1-ին մասով և 6-րդ մասով սահմանված դեպքերում, որպես նվազագույն ամսական աշխատավարձ, հիմք է ընդունվում «Նվազագույն ամսական աշխատավարձի մասին» Հայաստանի Հանրապետության օրենքի 1-ին հոդվածով սահմանված չափի և նվազագույն ամսական աշխատավարձի նկատմամբ հաշվարկվող եկամտային հարկի հանրագումարը:
7. Մինչև 2012 թվականի դեկտեմբերի 31-ը  (այդ թվում` 2012 թվականի դեկտեմբեր ամսվա պարտադիր սոցիալական ապահովության վճարների հաշվին) վճարվող ժամանակավոր անաշխատունակության նպաստի գումարը հարկվում է «Եկամտահարկի մասին» Հայաստանի Հանրապետության օրենքով սահմանված կարգով:

8. Մինչև 2012 թվականի դեկտեմբերի 31-ը գործատուի կատարած` «Ժամանակավոր անաշխատունակության նպաստների մասին» Հայաստանի Հանրապետության օրենքի 24-րդ հոդվածի 1-ին մասի 3-րդ պարբերությամբ սահմանված միջոցները փոխհատուցվում են «Ժամանակավոր անաշխատունակության նպաստների մասին» Հայաստանի Հանրապետության օրենքով սահմանված կարգով:

9. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրվանից և տարածվում է 2013 թվականի հունվարի 1-ից հետո ծագած հարաբերությունների վրա:

ՀՀ աշխատանքի և սոցիալական հարցերի նախարար   Արտեմ Ասատրյան

Տեղեկանք-հիմնավորում
«Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթները կիրարկելու մասին» Հայաստանի Հանրապետության կառավարության որոշման նախագծի 

1. Իրավական ակտի անհրաժեշտությունը

Նախագծի անհրաժեշտությունը պայմանավորված է «Եկամտային հարկի մասին» Հայաստանի Հանրապետության օրենքի 25-րդ հոդվածի 6-րդ մասով և 29-րդ հոդվածով և նպատակ ունի ապահովել «Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթների կիրառումը՝ մինչև օրենքում համապատասխան փոփոխությունների կատարումը:

1.1. Ընթացիկ իրավիճակը և խնդիրները

«Ժամանակավոր անաշխատունակության նպաստների մասին» Հայաստանի Հանրապետության օրենքի 22-րդ հոդվածի համաձայն՝ նպաստը հաշվարկվում է վարձու աշխատողի միջին ամսական աշխատավարձից, իսկ միջին ամսական աշխատավարձը հաշվարկվում է՝ ժամանակավոր անաշխատունակությունը առաջանալու ամսվան նախորդող տասներկու հերթական օրացուցային ամիսների (այսուհետ` հաշվարկային ժամանակահատված) համար տվյալ գործատուի կողմից վարձու աշխատողին վճարված եկամուտը տասներկուսի բաժանելու միջոցով:

Եկամուտ են համարվում սոցիալական վճարների հաշվարկման օբյեկտ համարվող աշխատավարձը և դրան հավասարեցված եկամուտները, ինչպես նաև օրենքով սահմանված նպաստը:

«Ժամանակավոր անաշխատունակության նպաստների մասին» Հայաստանի Հանրապետության օրենքի 24-րդ հոդվածի համաձայն՝ վարձու աշխատողի նպաստը հաշվարկում, նշանակում և վճարում է գործատուն` անհրաժեշտ փաստաթղթերը ներկայացնելուց հետո` առաջիկա աշխատավարձի վճարման համար օրենսդրությամբ սահմանված ժամկետում:

Նպաստի` Հայաստանի Հանրապետության պետական բյուջեից վճարման ենթակա գումարները գործատուն վճարում է տվյալ ամսվա համար հաշվարկված սոցիալական վճարների հաշվին:

2013 թվականի հունվարի հունվարի 1-ից ուժի մեջ մտած՝  «Եկամտային հարկի մասին» Հայաստանի Հանրապետության օրենքի համաձայն՝ ուժը կորցրած է ճանաչվել «Պարտադիր սոցիալական ապահովության վճարների մասին» Հայաստանի Հանրապետության օրենքը:

Միաժամանակ, «Եկամտային հարկի մասին» Հայաստանի Հանրապետության օրենքի 25-րդ հոդվածի 6-րդ մասի համաձայն՝ պարտադիր սոցիալական վճարի և եկամտահարկի միավորմամբ (եկամտային հարկի ներդրմամբ) պայմանավորված վարձու աշխատողին վճարվող փաստացի եկամտի անկում պետք է տեղի չունենա:

Հարկ է նկատի ունենալ, որ «Ժամանակավոր անաշխատունակության նպաստների մասին» Հայաստանի Հանրապետության օրենքում համապատասխան փոփոխություններ և լրացումներ նախատեսող նախագիծը 2012 թվականին չի ընդունվել:

Ըստ այդմ, խնդրահարույց է «Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթների կիրառումը սկսած 2013 թվականի հունվարի 1-ից, մասնավորապես, 

նպաստը վճարելու կառուցակարգերը (գործող օրենսդրության համաձայն՝ վճարում է գործատուն՝ տվյալ ամսվա համար վճարման ենթակա սոցիալական վճարների հաշվին),

նպաստը հաշվարկելու համար միջին աշխատավարձը հաշվարկելու կարգը՝ հաշվի առնելով ժամանակավոր անաշխատունակության դեպքում տրվող եկամուտների մակարդակը պահպանելու անհրաժեշտությունը (գործող օրենսդրության համաձայն՝ միջին աշխատավարձը հաշվարկվում է սոցիալական վճարների հաշվարկման օբյեկտ համարվող աշխատավարձից և դրան հավասարեցված եկամուտներից):

Հարկ է նաև նկատի ունենալ, որ գործող օրենսդրության համաձայն նպաստը չի հանդիսանում պարտադիր սոցիալական վճարի հաշվարկման օբյեկտ, այնինչ՝ հարկվելու է եկամտային հարկի համար սահմանված ընդհանուր կարգով (դրույքաչափով):

1.2. Առկա խնդիրներին առաջադրվող լուծումները

Հաշվի առնելով վերոգրյալը՝ առաջարկվում է ընդունել ներկայացված նախագիծը և ժամանակավորապես (մինչև «Ժամանակավոր անաշխատունակության նպաստների մասին» Հայաստանի Հանրապետության օրենքում համապատասխան փոփոխություններ և լրացումներ նախատեսող նախագիծն ընդունվելը) կարգավորել առկա իրավահարաբերությունները՝ գործող իրավարաբերությունների տրամաբանության շրջանակներում:

2. Նախագծի կարգավորման առարկան

Ներկայացվող նախագծով առաջարկվում է սահմանել, որ, սկսած 2013 թվականի հունվարի 1-ից.

1) նպաստը գործատուն վճարում է Հայաստանի Հանրապետության պետական բյուջե վճարման ենթակա եկամտային հարկի հաշվին,

4) 2013 թվականի հունվարի 1-ից հետո ժամանակավոր անաշխատունակության նպաստը հաշվարկելու (վճարելու) համար վարձու աշխատողի միջին ամսական աշխատավարձը հաշվարկելիս, որպես 2012 թվականի ամիսների եկամուտ հաշառվում է նաև «Պարտադիր սոցիալական ապահովության վճարների մասին» Հայաստանի Հանրապետության օրենքի 5-րդ հոդվածի 1-ին մասով սահմանված կարգով հաշվարկված պարտադիր սոցիալական ապահովության վճարները:

Կարգավորվում են նաև անցումային շրջանի կապակցությամբ առկա խնդիրները:

3. Ակնկալվող արդյունքը

Նախագիծն ընդունվելու դեպքում կապահովվի «Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթների կիրառումը՝ ապահովելով վարձու աշխատողների և գործատուների իրավունքների իրականացումը:

ՏԵՂԵԿԱՆՔ
«Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթները կիրարկելու մասին»  Հայաստանի Հանրապետության կառավարության որոշման նախագիծն ընդունելու դեպքում Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
«Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթները կիրարկելու մասին» Հայաստանի Հանրապետության կառավարության որոշման նախագիծն ընդունվելու դեպքում Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի նախատեսվում:

ՏԵՂԵԿԱՆՔ
«Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթները կիրարկելու մասին»  Հայաստանի Հանրապետության կառավարության որոշման նախագիծն ընդունելու դեպքում այլ իրավական ակտերի ընդունման անհրաժեշտության մասին
«Ժամանակավոր անաշխատունակության նպաստների մասին» Հայաստանի Հանրապետության օրենքի առանձին դրույթները կիրարկելու մասին»  Հայաստանի Հանրապետության կառավարության որոշման նախագիծն ընդունելու դեպքում այլ իրավական ակտերի ընդունման անհրաժեշտության չկա:

Իրավական ակտը գործելու է մինչև «Ժամանակավոր անաշխատունակության նպաստների մասին» Հայաստանի Հանրապետության օրենքում համապատասխան փոփոխություններ և լրացումներ նախատեսող նախագիծն ընդունվելը:






